
Aure kommune - løyve til utsetting av sitkagran på gnr55 bnr3 
 

 

Fylkesmannen i Møre og Romsdal gir Lars Dromnes løyve til utsetting av sitkagran på gnr 

55 bnr 3 i Aure kommune. Søknaden gjeld utsetting av 2.000 tre. 

 

Løyvet er gitt i medhald i §§ 4 og 5 i “Forskrift om utsetting av utenlandske treslag til 

skogbruksformål”.  

 

Vi viser til søknad motteke her 02.05.2014 frå Aure kommune, samt synfaring 05.05.2015 

med grunneigar Lars Dromnes og Ola Betten frå Fylkesmannen i Møre og Romsdal. 

Søknaden gjeld utsetting av sitkagran (Picea sitchensis), på eigedommen 55/3 i Aure 

kommune. Plantefeltet er avmerka i kartvedlegget til søknaden. Formålet med utsettinga er 

tømmerproduksjon. Søknaden gjeld 2.000 stk tre på foryngingsfelt på ca. 10 daa. Det er lagt 

ved flyfoto der det er skissert eksakt plassering av plantingane. Vi har etter dette grunnlag 

for å behandle søknaden. 

 

Utsetting av utanlandske treslag krev løyve etter forskrift om utsetting av utenlandske treslag 

til skogbruksformål av 25.05.2012 (heretter kalla forskrifta). Formålet med forskrifta er å 

hindre at utsetting av utenlandske treslag medfører eller kan medføre uheldige følger for 

naturmangfoldet, jf. § 1.  

 

Søknaden skal vurderast etter prinsippa i §§ 8-12 i naturmangfaldlova (NML), jf. § 7 i NML.  

 

Vurdering 

Ved vurdering av om det skal gjevast løyve til utsetting, skal eventuelle uheldige følgjer for 

naturmangfaldet vektleggast. Det skal leggast særleg vekt på om treslaget og eventuelle 

følgjeorganismar medfører risiko for uheldige følgjer for det biologiske mangfaldet. Det kan 

ikkje gjevast løyve viss det er grunn til å tru at utsettinga vil medføre vesentlege uheldige 

følgjer for det biologiske mangfaldet, jf. § 7 i forskrifta. Utplanting av utanlandske treslag 

kan ha ein negativ påverknad på naturmangfaldet ved å endre den naturlege artssaman-

setnaden og dei økologiske funksjonane på staden.  

 

Søkaren har framheva at det er svært vanskeleg å få opp ny skog i området. Dette skuldast eit 

svært vêrhardt klima. På synfaringa kunne vi sjå veldig lite forynging av furu, trass i 

markberedning og gjensetting av frøtre. Det var forsøkt å plante vanleg gran, men denne 

hadde gått ut. Det var også planta fleire felt med sitkagran i området før forskrifta om 

utanlandske treslag kom.  

 

Kunnskapsgrunnlaget (NML § 8) 

Sitkagran er vurdert av Artsdatabanken (Fremmede arter i Norge – med norsk svarteliste 

2012) som ein art med svært stor økologisk risiko ut frå invasjonspotensial og økologisk 

effekt. Sitkagran er i høgaste kategori for levealder og spreiingsfart, og i nest høgaste 

kategori for tilstandsendring av sjeldne/truga naturtypar.  

 

Arten har vist stor spreiingsevne på kysten i Møre og Romsdal, m.a. er det godt dokumentert 

at arten spreier seg frå leplantingar og plantefelt. Så langt har sitkagrana berre utvikla eit par 

generasjonar etter dei store plantingane på 1960 og -70 talet.  

 

Sitkagran er planta i området frå før, med ulike aldrar på trea. Det vart påvist forynging.  

 

På synfaringa vart det påvist at området var ein skrinn og grunnlendt naturtype. Her var 

kollar og ryggar med bærlyngskog på toppane med overgang mot blåbærskog ned mot 

flatene. Det var myr i draga, og denne var grøfta fleire stader. Furu var dominerande treslag, 

med noko lauv. I eit drag voks det grov osp. Furua var beita av elg, og blåbærlyngen var 

sterkt prega av hjorteviltbeiting. 

 

Ut frå eit reint skogfagleg syn vil det betre tilslaget og den større tilveksten tale for bruk av 

sitkagran. 

 

Vi har vurdert dei naturfaglege kvalitetane til plantearealet. Det er ikkje påvist særskilte 

kvalitetar i området, og det er ei mil til dei næraste verneområda. Det er også fjordar og breie 

sund mot desse. Vi kan difor ikkje sjå nokon fare for spreiing til naturreservata. 

 

Ut frå føreliggande kunnskap vil planta sitkagran kunne setje frø og spreie seg i området. Det 

føreligg ikkje nok kunnskap til å fastslå kor raskt dette vil skje, og kor store areal arten kan 

etablere seg på. Dette vil vere avhengig av om nærliggande skog vert avverka slik at ny 

sitkaskog kan komme opp. Samstundes er det alt etablert sitkaplantasjar i området, med ein 

potensielt stor frøbank.  

 

Føre-var-prinsippet (NML § 9) 

Ut frå sterk fokus på føre-var-prinsippet burde ein ikkje plante sitkagran i området. Vi legg 

likevel vekt på at det er tre i området frå før, og at ein kan halde spreiinga under kontroll på 

eigne hogstflater. Vi vil også peike på at sitkagran kan spreie seg til naboeigedommane. Her 

vil grunneigar på gnr 55 bnr 3 i utgangspunktet mangle heimel og tilgang til å ta ut 

spreiingsskog. 

 

Vi har under noko tvil late vere å legge avgjerande vekt på føre-var prinsippet i denne saka 

ut frå kunnskapen om utbreiinga av sitkagran i området. 

 

Økosystemtilnærming og samla belastning (NML § 10) 

Sitkagrana er vanleg utbreidd i desse ytre fjordstroka i fylket, og på denne lokaliteten. I dette 

tilfellet vil ikkje ei nyplanting gje noko auka samla belastning ved å auke utbreiinga av arten 

i området.  

Kostnadane ved miljøforring (NML § 11) 

Lars Dromnes kan påleggjast å koste tiltak for å hindre utilsikta spreiing av sitkagran i 

området. 

 

Miljøforsvarlege teknikkar og driftsmetodar (NML § 12) 

Det er gjeve løyve til planting av sitkagran på eit område der denne er veldig utbreidd. 

Vidare er det ikkje gjeve løyve til planting på areal som er best eigna for furu, jf. vilkår i 

løyvet. 

 

Konklusjon 

Sitkagran har svært stor økologisk risiko etter Svartelista. I dette tilfellet vil ikkje plantinga 

gje noko vesentleg auka fare for spreiing til nærliggande område med store biologiske 

verdiar. I Miljøverndepartementet sin «Veileder til forskrift om utsetting av utenlandske 

treslag til skogbruksformål» av 01.10.2012, er det framheva at det ikkje er heimel for å 

tillate utsetting av artar med svært høg risiko. Vi har fråvike dette ut frå at det er så mange 

sitkaplantingar i området frå før, og ser ikkje at det føreligg vesentlege uheldige følgjer for 

det biologiske mangfaldet. 

 

Fylkesmannen i Møre og Romsdal gjev med dette løyve til utsetting av 2.000 sitkagran på 

gnr 55 bnr 3 i Aure kommune, jf. §§ 4 og 5 i Forskrift om utsetting av utenlandske treslag til 

skogbruksformål. Vi viser vidare til krava i forskrifta §§ 8, 9 og 10 om hhv. varsemd, 

informasjonsplikt og krav til internkontroll. 

 

Det vert sett følgjande vilkår til løyvet: 

 

1) Det kan berre plantast på arealet som går fram av vedlegg til løyvet. 

2) Dersom det vert oppdaga spreiing av tre utanfor plantefelta, skal desse fjernast, og 

Fylkesmannen i Møre og Romsdal må varslast. 

3) Løyvet skal oppbevarast hos tiltakshavar og grunneigar inntil vilkåra i løyvet er oppfylt, 

jf. § 7 fjerde ledd i forskrifta. 

 

Vedtaket kan påklagast til Miljødirektoratet innan tre veker i samsvar med forvaltingslova. 

Ein eventuell klage skal opplyse om kva endringar ein ønskjer i vedtaket, og skal sendast til 

Fylkesmannen i Møre og Romsdal.  

 

 

Med helsing 

 

 

 

Ulf Lucasen (e.f.) Ola Betten 

Ass. miljøverndirektør 
 

Dokumentet er elektronisk godkjent og har ingen signatur. 

